
ᐅᑯᓄᖓ ᑐᓂᔭᐅᔪᖅ 
 
ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ 
 
ᐱᔾᔪᑎᖓ 
  
ᑐᓴᒐᒃᓴᑦ: X       ᐃᓱᒪᓕᐊᖑᔪᖅ:  
 

 
ᐱᔾᔪᑕᐅᔪᖅ:  ᐃᓄᐃᑦ ᖃᐅᔨᒪᔭᑐᖃᖏᑦ ᖃᐅᔨᓴᕈᑎᕕᓃᑦ ᓴᓪᓕᕐᒥ ᑐᒃᑐᖁᑎᖏᑦ  
 

ᐱᓕᕆᐊᖑᓯᒪᔪᑦ  
 

• ᓴᓪᓕᕐᒥ ᑐᒃᑐᖏᑦ (ᖃᓄᐃᑦᑐᑐᐃᓐᓇᑦ ᑐᒃᑐᑦ) ᐆᒪᔪᑦ ᓇᔪᒐᖏᑦ ᐊᒻᒪ ᐃᓕᖅᑯᓯᑦᑎᓐᓄᑦ ᐱᒻᒪᕆᐅᔪᑦ ᑐᒃᑑᖃᑎᒌᑦ 
ᐊᓯᔾᔨᖅᑕᕐᔪᐊᖅᓯᒪᔪᑦ ᑕᐃᒪᙵᑦ ᓴᖅᑭᑕᐅᒃᑲᓐᓂᓚᐅᖅᓯᒪᑎᓪᓗᒋᑦ, ᓇᓗᓇᐃᖅᓯᓪᓗᑎᒃ ᐅᔾᔨᖅᓱᕐᓗᑎᒃ, 
ᐋᖅᑭᒋᐊᖅᓯᓗᑎᒃ ᐊᐅᓚᑦᑎᔭᕆᐊᖃᕐᓂᖏᓐᓂᒃ.  

• ᕿᑭᖅᑕᖅ ᒥᑭᖦᖢᓂ, ᖃᓂᑦᑐᑯᓘᓪᓗᓂ ᐆᒪᔪᑦ ᓇᔪᒐᖃᕐᕕᖏᑦ ᓇᓕᒧᒌᒃᑐᓂᒃ ᑐᒃᑐᖃᕆᐊᖃᖅᐳᖅ ᐅᓄᓗᐊᓕᖁᓇᒋᑦ, 
ᓂᕿᒃᓴᖃᑦᑎᐊᕈᓐᓃᕐᓗᑎᒃ, ᐊᒻᒪ ᖃᓂᒪᓐᓇᖅᑐᒥᑦ. 

• ᑐᒃᑐᐃᑦ ᑕᒡᔪᐊᖅᐸᙱᑦᑐᑦ ᐱᑕᖃᕈᓐᓃᓚᐅᖅᓯᒪᓪᓗᑎᒡᓗ 1950 ᕿᑎᖅᐸᓯᐊᓂ ᐅᖓᑎᓗᐊᖓᓄᑦ 
ᑐᒃᑐᓐᓇᓱᒃᑕᐅᖃᑦᑕᖅᖢᑎᒃᑦ ᑕᕆᐅᑉ ᐊᑭᐊᓂᙶᖅᑐᑦ ᑎᑭᓚᐅᖅᑎᓪᓗᒋᑦ.  

• ᐊᒪᕈᐃᑦ, ᓂᕿᑐᖅᑎᓪᓗᐊᑕᐅᓪᓗᑎᒃ, ᐱᑕᖃᕈᓐᓃᓚᐅᖅᓯᒪᕗᑦ 1930−ᖏᓐᓂ, ᑲᑎᕆᓃᑦ ᐅᓄᖅᓯᕚᓪᓕᓚᐅᖅᐳᑦ 
ᓱᒃᑲᓕᔪᒥᑦ ᑭᖑᓂᐊᒍᓪᓗ ᐊᑦᑕᕐᓇᖅᑐᒦᓕᖅᖢᑎᒃ. 

• ᓴᓪᓕᕐᒥᐅᑦ ᐃᓄᖏᑦ ᑐᒃᓯᕋᖅᑎᓪᓗᒋᑦ, 48−ᓂᒃ ᑐᒃᑐᓂᒃ ᓴᖅᑭᑦᑎᒃᑲᓐᓂᓚᐅᖅᐳᑦ ᐊᒃᐸᑑᕐᔪᐊᑉ ᖃᓂᒋᔮᓂ 1967−ᒥ.  

• ᑐᒃᑐᐃᑦ ᐅᓄᖅᓯᕚᓪᓕᓚᐅᖅᐳᑦ ᓱᒃᑲᓕᔪᒥ ᓂᕿᑐᖅᑎᑦ ᐱᑕᖃᙱᖦᖢᑎᒃ, 30,000 ᖃᓂᒋᔮᓃᓕᖅᖢᑎᒃ 1990 
ᓄᙳᐊᓂ. 

• ᑐᒃᑐᐃᑦ ᐅᓄᕈᓐᓃᖅᐹᓪᓕᕐᔪᐊᓚᐅᖅᐳᑦ 2000−ᖏᓐᓂ ᐱᔾᔪᑕᐅᓪᓗᑎᒃ: ᐋᓐᓂᐊᑦ (ᓇᒡᒍᐊᕐᓗᖕᓂᖅ), ᐅᑭᐅᒃᑯᑦ 
ᓂᒡᓚᓱᒃᑐᐊᓘᑎᓪᓗᒍ (ᓂᓚᖃᑦᑕᕐᓂᖓ ᓂᕿᒃᓴᖃᑦᑎᐊᙱᖦᖢᓂ), ᐊᖑᓇᓱᒃᑕᐅᔪᓐᓇᖅᑐᓪᓗ 
ᐊᒃᓱᕉᑕᐅᓗᐊᓕᖅᖢᑎᒃ, ᐃᓚᒋᔭᐅᓪᓗᑎᒃ ᑮᓇᐅᔭᓕᐅᕋᓱᖕᓂᕐᒧᑦ ᐊᖑᓇᓱᒃᑕᐅᕙᒃᑐᑦ ᑭᖑᓂᐊᒍᓪᓗ ᕿᑭᖅᑕᐅᑉ 
ᓯᓚᑖᓂ ᓂᕿᓂᒃ ᓂᐅᕐᕈᑕᐅᕙᒃᖢᑎᒃ ᐃᓄᖕᓄᑦ ᑐᓴᐅᒪᔾᔪᑎᒃᑯᑦ.  

• ᐊᐅᓚᑦᑎᔾᔪᑕᐅᔪᑦ ᐱᖃᓯᐅᑎᓪᓗᒍ ᓂᐅᕐᕈᑕᐅᕙᒃᑐᑦ ᐊᖑᔭᐅᔪᓂᑦ ᓄᖅᑲᖅᑎᑕᐅᓪᓗᑎᒃ ᐊᑐᓕᖅᑎᑦᑎᓪᓗᑎᒡᓗ 
ᑲᑎᖦᖢᒋᑦ ᐊᖑᓇᓱᒃᑕᐅᔪᓐᓇᖅᑐᓂᒃ (TAH), ᑐᒃᑐᖏᑦ ᐊᓯᔾᔨᖅᐸᓪᓕᐊᓗᐊᕈᓐᓃᓚᐅᖅᐳᑦ 12,000–
13,000−ᖑᓪᓗᑎᒃ ᓂᕐᔪᑎᑦ 2015–2023−ᒥ; ᑎᖕᒥᓲᒃᑯᑦ ᖃᐅᔨᓴᖅᑕᐅᔪᑦ ᓇᓗᓇᐃᖅᓯᕗᑦ ᖃᓄᐃᓕᕙᓪᓕᐊᓂᖏᑦ 
ᓇᓚᐅᑦᑖᖅᑕᐅᓪᓗᑎᒃ 12,054 (2019) ᐊᒻᒪ 12,651 (2023). 

• ᓴᓪᓖᑦ ᕿᑭᖅᑕᖓᓂ ᑐᒃᑐᐃᑦ ᓱᓕ ᓂᕿᓪᓚᑦᑖᕆᔭᐅᒐᔪᖕᓂᖅᐹᖑᕗᑦ. ᖃᓄᐃᙱᑦᑐᑦ ᑐᒃᑐᐃᑦ 
ᐃᑲᔪᖅᑐᐃᓪᓚᕆᒃᐳᑦ ᓂᕿᒃᓴᖃᑦᑎᐊᕐᓂᕐᒥᒃ ᖃᓄᐃᙱᑦᑎᐊᕐᓂᕐᒥᒡᓗ ᓴᓪᓕᕐᒥ. 

• ᐆᒪᔪᓕᕆᓂᕐᒧᑦ ᐊᐅᓚᑦᑎᓂᖅ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐱᓕᕆᐊᒃᓴᕆᑎᑕᐅᔪᓂᑦ 
ᑐᑭᒧᐊᒃᑎᑕᐅᕗᖅ "ᓂᕐᔪᑎᓂᒃ ᓄᖑᕋᐃᓗᐊᙱᓐᓂᖅ ᐊᑐᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᒻᒪ ᖃᐅᔨᓴᖅᑎᑦ 
ᖃᐅᔨᒪᓂᕆᔭᖏᓐᓂᒃ." ᑖᓐᓇ ᖃᐅᔨᓴᕈᑕᐅᔪᖅ ᐃᑲᔫᑎᖃᖅᐳᖅ ᐊᒃᑐᐊᓂᓕᖕᓂᒃ ᓈᒻᒪᖅᑰᑦᑎᔪᓂᒡᓗ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐃᑲᔪᖅᓱᕐᓗᒋᑦ ᐋᖅᑭᒋᐊᖅᓯᒪᔪᒥᑦ ᑐᒃᑐᓂᑦ ᐊᐅᓚᑦᑎᓂᕐᒥᑦ, ᓴᙱᒃᑎᒋᐊᕈᑕᐅᓪᓗᓂ 
ᐃᓚᓕᐅᔾᔨᓂᕐᒥᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᖃᐅᔨᓴᖅᑐᓕᕆᓂᕐᒧᓪᓗ ᖃᐅᔨᔭᐅᓯᒪᔪᓂᒃ 
ᐃᓱᒪᓕᐅᕆᕙᓪᓕᐊᑎᓪᓗᒋᑦ. 

ᒫᓐᓇ ᖃᓄᐃᓕᖓᓂᖓ  

• ᒪᐃ 2025−ᒥ, ᓄᓇᕗᑦ ᒐᕙᒪᖓᓂ ᐊᕙᑎᓕᕆᔨᒃᑯᑦ, ᐆᒪᔪᓂᒃ ᖃᐅᔨᓴᖅᑎᑦ ᐱᓕᕆᕝᕕᖓ ᐃᓅᖃᑎᒌᓄᑦ 
ᖃᐅᔨᓴᖅᑎᑦᑎᓚᐅᖅᐳᑦᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ (IQ) ᐃᓐᓇᕐᓂᒃ ᖃᐅᔨᓴᖃᑎᖃᖅᖢᑎᒃ, ᐃᓚᒋᔭᐅᔪᓂᒃ 
ᐊᐃᕖᑦ ᐊᖑᓇᓱᒃᑐᓕᕆᔨᒃᑯᖏᓐᓂ, ᐊᓯᖏᓐᓂᒡᓗ ᖃᐅᔨᒪᓪᓗᐊᑕᖅᑐᓂᒃ ᑎᒍᒥᐊᖅᑎᐅᔪᓂᒃ ᑎᑎᕋᖅᖢᑎᒃ 
ᐅᔾᔨᕆᔭᐅᔪᓂᒃ ᓴᓪᓖᑦ ᕿᑭᖅᑕᖓᓂ ᑐᒃᑐᖏᓐᓂᒃ. ᖁᓕᓪᓗ  ᑕᓪᓕᒪᓂᒃ ᐊᐱᖅᓱᓚᐅᖅᐳᑦ, ᐃᓚᒋᔭᐅᓪᓗᓂ 
ᑲᑎᙵᓪᓗᑎᒃ ᐅᖃᖃᑎᒌᒃᑐᑦ ᐊᐃᕖᑦ ᐊᖑᓇᓱᒃᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐃᓛᒃᑰᖅᑐᓂᒡᓗ ᐊᐱᖅᓱᖅᑕᐅᔪᓂᒃ 
ᖃᐅᔨᒪᓪᓗᐊᑕᖅᑐᓂᒃ ᑎᒍᒥᐊᖅᑎᐅᔪᓂᒃ (ᑎᑎᕋᖅᑕᐅᓂᖏᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪ ᖃᐅᔨᓴᖅᑕᐅᓯᒪᔪᑦ 
ᓴᓪᓖᑦ ᕿᑭᖅᑕᖓᓂ ᑐᒃᑐᖏᑦ, 2025). 

• ᑖᒃᑯᐊ ᐊᐱᖅᓱᖅᑕᐅᔪᑦ ᐅᖃᐅᓯᖃᓚᐅᖅᐳᑦ ᓄᓇᒥᐅᑕᓂᒃ ᐊᒻᒪ ᐃᓕᖅᑯᓯᖏᓐᓂ ᖃᐅᔨᔭᐅᓯᒪᔪᓂᒃ ᐊᕐᕌᒍᒐᓴᖕᓄᑦ, 
ᓴᓪᓕᕐᒥᐅᓕᒫᑦᑎᐊᑦ, ᐊᒻᒪ ᖃᓂᒋᔭᖓᓂ ᐊᒃᐸᑑᕐᔪᐊᖅ ᐊᒻᒪ ᐅᐱᕐᙱᕕᐅᑉ ᖃᓂᒋᔮᓂ. ᐃᓄᐃᑦ ᖃᐅᔨᒪᔭᑐᖃᖏᑦ 
ᐅᑯᐊᖑᕗᑦ ᐅᓂᒃᑳᖅᑐᐊᑦ, ᐃᑦᑕᕐᓂᓴᐃᑦ, ᐊᒻᒪ ᐃᖅᑲᐅᒪᔭᐅᔪᑦ ᑭᖑᕚᕇᓄᑦ ᑲᑎᙵᔪᑦ ᓴᓪᓖᑦ ᑐᒃᑐᖏᓐᓂᒃ 
ᓯᕗᓪᓕᕐᒥ ᖃᑯᑎᒃᑯᓪᓗ ᑎᑭᑉᐸᓚᐅᖅᑐᓄᑦ ᓯᑯᒃᑰᖅᖢᑎᒃ 

• ᑐᒃᑐ (ᑐᒃᑐ) ᓂᕿᒋᔭᐅᓪᓗᐊᑕᖅᐳᑦ ᐊᓐᓄᕌᕆᔭᐅᓪᓗᑎᒡᓗ, ᐱᒻᒪᕆᐅᓪᓗᑎᒃ ᐃᓄᐃᑦ ᐃᓅᑦᑎᐊᕐᓂᖏᓐᓄᑦ 
ᖃᓄᐃᙱᑦᑎᐊᕐᓂᖏᓐᓄᓪᓗ. ᐃᓐᓇᐃᑦ ᓇᓗᓇᐃᖅᓯᓚᐅᖅᐳᑦ ᑐᒃᑐᐃᑦ ᑲᑎᙵᑎᑦᑎᕗᑦ ᓯᕗᓕᑦᑎᓐᓂ 
ᒫᓐᓇᓕᓴᕐᓂᓪᓗ, ᑲᔪᓯᑎᑦᑎᓪᓗᑎᒃ ᐃᓕᖅᑯᓯᑦᑎᓐᓄᑦ ᑐᙵᕕᒋᔭᐅᔪᒥᑦ, ᑭᓇᐅᓂᑦᑎᓐᓂ, ᐊᒻᒪ ᐊᓐᓇᐅᒪᔪᓐᓇᕐᓂᕐᒥᒃ. 
ᑐᒃᑐᐃᑦ ᓂᕿᖏᓐᓂᒃ ᐸᔪᒃᓯᖃᑦᑕᖅᑐᑦ ᓄᓇᓕᖕᓂ ᑕᑯᒃᓴᐅᑎᑦᑎᕗᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐃᓕᖅᑯᓯᑦᑎᓐᓂᓪᓗ ᐱᒻᒪᕆᐅᒋᔭᐅᔪᓂᑦ ᑲᒪᑦᑎᐊᕐᓂᕐᒧᑦ ᐊᔾᔨᒌᒃᑎᑦᑎᓂᕐᒥᒡᓗ. 

• ᐊᖑᓇᓱᒃᑏᑦ ᐅᖃᖃᑦᑕᓚᐅᖅᐳᑦ ᑕᐃᒪᙵᑦ ᓇᒡᒍᐊᕐᓗᖕᓇᖅᑐᖃᓕᓚᐅᖅᑎᓪᓗᒍ 2010−ᖏᓐᓂ, ᑐᒃᑐᐃᑦ 
ᐅᓄᖅᓯᕙᓪᓕᐊᖏᓐᓇᖅᐳᑦ, ᐅᓄᕐᓂᖅᓴᓂᒃ ᓂᕐᔪᑎᓂᒃ ᑕᑯᔭᐅᔪᖃᖅᐸᒃᖢᓂ ᓄᓇᓕᐅᑉ ᖃᓂᒋᔮᓂ ᐊᕐᕌᒍᓂ 
ᐊᓂᒍᓵᖅᑐᓂ. ᑐᒃᑐᐃᑦ ᐅᖃᐅᓯᐅᕗᑦ ᖃᓄᐃᙱᑦᑎᐊᕐᓂᖏᓐᓂᒃ ᑎᒥᖏᓪᓗ ᖃᓄᐃᙱᖦᖢᑎᒃ, ᖃᓂᒪᔪᑦ ᐆᒪᔪᑦ 
ᑕᑯᔭᐅᒐᔪᙱᖦᖢᑎᒃ ᐆᒪᔪᐃᓪᓗ ᑐᓐᓄᖃᐃᓐᓇᖅᐸᒃᖢᑎᒃ ᐅᑭᐊᒃᓵᒃᑯᑦ ᐅᑭᐅᒃᑯᓪᓗ. 

• ᓄᕐᕋᐃᑦ ᐅᓄᓗᐊᕐᓂᖏᑦ ᐊᒻᒪ ᓄᕐᕋᐃᑦ ᐊᓐᓇᐅᒪᔪᓐᓇᑦᑎᐊᕐᓂᖏᑦ ᐅᖃᐅᓯᐅᒐᔪᓚᐅᖅᐳᑦ ᐱᔾᔪᑕᐅᓪᓗᑎᒡᓗ 
ᐃᓚᖓᒍᑦ ᑲᒪᑦᑎᐊᕐᓂᒃᑯᑦ ᐊᖑᓇᓱᖕᓂᕐᒧᑦ ᐱᓕᕆᔾᔪᓯᕐᓄᑦ. 

• ᑲᑎᒪᖃᑕᐅᔪᑦ ᐃᓱᒫᓘᑎᒥᓂᒃ ᓴᖅᑭᑦᑎᓚᐅᖅᐳᑦ ᐅᓄᖅᓯᕙᓪᓕᐊᑐᐃᓐᓇᕐᓂᖏᓐᓂᒃ ᐊᒪᕈᐃᑦ ᐊᒻᒪ ᖃᕝᕕᒑᕐᔪᐃᑦ, 
ᑐᒃᑐᐃᑦ ᕿᒫᓴᕋᐃᓐᓂᖅᓴᐅᓕᖅᖢᑎᒃ. ᐅᑭᐅᒃᑯᑦ ᒪᖁᖃᑦᑕᕐᓂᖅ ᐊᒻᒪ ᖁᐊᖃᑦᑕᕐᓂᖅ ᓇᓗᓇᐃᖅᑕᐅᓚᐅᕆᕗᑦ 
ᐊᑦᑕᕐᓇᕐᓂᖏᓐᓂᒃ, ᓂᓚᒃᐸᓪᓕᐊᔪᒧᑦ ᓂᕿᒃᓴᖅᓯᐅᕈᓐᓇᙱᖦᖢᑎᒃ ᐃᓛᓐᓂᒃᑯᓪᓗ ᓄᕐᕋᐃᑦ ᑐᖁᕋᓕᖅᐸᒃᖢᑎᒃ. 

• ᖃᐅᔨᒪᔨᐅᔪᑦ ᓇᓗᓇᐃᖅᓯᓚᐅᖅᐳᑦ ᐊᔾᔨᒌᒃᑎᑦᑎᔭᕆᐊᖃᕐᓂᖏᓐᓂᒃ ᕿᑭᖅᑕᒥ ᒥᑭᖦᖢᓂ ᐊᒻᒪ ᐃᓗᐊᓃᑦᑐᓂᑦ 
ᐆᒪᔪᑦ ᓇᔪᒐᖃᕐᕕᖏᓐᓂ, ᐅᖃᖅᖢᑎᒃ ᑕᒪᕐᒥᒃ ᐅᓄᓗᐊᖅᑐᑦ ᐊᒻᒪ ᐊᖑᓇᓱᒃᑕᐅᙱᓗᐊᖅᑐᑦ 
ᓂᕿᒃᓴᖃᑦᑎᐊᕈᓐᓃᕈᓐᓇᖅᐳᑦ ᐋᓐᓂᐊᖅᑖᕈᓐᓇᖅᖢᑎᒡᓗ. 

• ᐃᓚᐅᔪᓕᒫᑲᓴᑦ ᐃᑲᔪᖅᑐᐃᕗᑦ ᓇᐅᑦᑎᖅᓱᖅᑕᐅᑦᑎᐊᖁᓪᓗᒋᑦ ᑐᒃᑐᐃᑦ ᐅᓄᕐᓂᖏᑦ, ᐊᔾᔨᒌᒃᑎᑦᑎᓗᑎᒃ 
ᓄᖑᕋᐃᓗᐊᙱᓪᓗᑎᒃ ᐊᖑᓇᓱᒃᑕᐅᔪᓐᓇᖅᑐᓂᑦ ᐊᒻᒪᓗ ᑐᒃᑐᐃᑦ ᐅᑎᖅᐸᓪᓕᐊᓂᖏᓐᓂᒃ. ᐃᓚᖏᑦ 
ᐅᓄᖅᓯᒋᐊᖁᔨᕗᑦ ᐃᒡᓗᒥᐅᖃᑎᒌᑦ ᓂᕕᖓᑖᖏᓐᓂᒃ ᑎᓴᒪᓂᒃ ᐊᕐᕕᓂᓕᖕᓄᑦ, ᑐᒃᑐᐃᑦ 
ᐅᓄᖅᓯᕙᓪᓕᐊᑐᐃᓐᓇᕐᓂᖏᓐᓂᒃ. ᑲᑎᒪᖃᑕᐅᔪᑦ ᓇᓗᓇᐃᖅᓯᓚᐅᖅᐳᑦ ᐱᐅᓯᒋᐊᖅᑕᐅᔭᕆᐊᖃᕐᓂᖏᓐᓂᒃ 
ᐊᑐᓕᖅᑎᑕᐅᓂᖏᑦ, ᖃᐅᔨᓴᖅᑕᐅᓂᖏᑦ, ᐊᒻᒪ ᐊᔾᔨᒌᒡᔫᒥᔪᓂᒃ ᐱᓇᔫᑎᑦ ᒪᓕᒐᓕᐊᖑᔪᓂᒃ ᐊᒻᒪ 
ᐱᔪᓐᓇᐅᑎᑖᕆᔭᐅᔭᕆᐊᓕᖕᓂᒃ, ᐱᓗᐊᖅᑐᒥᒃ ᕿᑭᖅᑕᐅᑉ ᓯᓚᑖᓂ ᐊᖑᓇᓱᒃᐸᒃᑐᓄᑦ. ᐃᓚᐅᔪᑦ ᐃᑲᔪᖅᑐᐃᕗᑦ 
ᓴᖅᑭᑎᑦᑎᒃᑲᓐᓂᖅᖢᑎᒃ ᐋᖅᑭᒃᓯᒪᑦᑎᐊᖅᑐᒥᒃ ᐱᓕᕆᖃᑎᒌᒃᖢᑎᒃ, ᐃᒃᐱᒋᓗᒋᓪᓗ ᓄᖑᕋᐃᓗᐊᙱᓪᓗᑎᒃ 
ᐊᖑᓇᓱᒃᑕᐅᔪᓐᓇᖅᑐᑦ ᑭᒡᓕᖃᖅᑎᑦᑎᔪᑦ. 

 
ᐅᖃᖃᑎᒌᖕᓃᑦ 

• ᐊᕙᑎᓕᕆᔨᒃᑯᓐᓂ ᐃᓅᖃᑎᒌᓂᒃ ᖃᐅᔨᓴᖅᑎ ᑲᑎᖃᑎᖃᓚᐅᖅᐳᖅ ᐊᐃᕖᑦ ᐊᖑᓇᓱᒃᑐᓕᕆᔨᒃᑯᖏᓐᓂᒃ ᓴᓪᓕᕐᒥᐅᓪᓗ 
ᓄᓇᓕᖕᒥᐅᓂᒃ ᒪᐃ 14-ᒥᑦ 21-ᒧᑦ, 2025. ᓇᓗᓇᐃᔭᖅᓯᒪᔪᑦ ᐅᓂᒃᑳᓪᓗ ᐅᖃᐅᓯᐅᓚᐅᖅᐳᑦ ᑎᓯᐱᕆ 18, 2025−ᒥ, 
ᑕᐃᑲᓂᑦᑕᐃᓐᓇᕐᓗ ᐅᓪᓗᕐᒥ ᐊᐃᕖᑦ ᐊᖑᓇᓱᒃᑐᓕᕆᔨᒃᑯᑦ ᑐᓴᖅᑎᑕᐅᓚᐅᖅᐳᑦ ᐊᕙᑎᓕᕆᔨᒃᑯᑦ 
ᑐᓂᓯᓂᐊᕐᓂᖏᓐᓂᒃ ᐅᓂᒃᑳᒥᒃ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑕ ᑲᑎᒪᓂᑐᐃᓐᓇᖓᓄᑦ 001-2026−ᒥ. 

 

ᐊᑐᓕᖁᔭᐅᔪᑦ 

• ᑐᑭᓯᒋᐊᕈᑎᒃᓴᑦ ᒪᓕᒃᖢᒋᑦ ᒪᐃ 2023−ᒥ ᖃᖓᑕᓲᒃᑯᑦ ᖃᐅᔨᓴᕈᑕᐅᓚᐅᖅᑐᑦ ᐊᒻᒪ ᑐᑭᓯᒋᐊᕈᑎᒃᓴᑦ ᑲᑎᖅᓱᖅᑕᐅᔪᑦ 
ᐃᓄᐃᑦ ᖃᐅᔨᒪᔭᑐᖃᖏᑕ ᐅᓂᒃᑳᖓᓂ, ᐊᕙᑎᓕᕆᔨᒃᑯᑦ ᐊᓯᔾᔨᖅᓯᖁᔨᙱᑦᑐᑦ ᒫᓐᓇ ᐊᐅᓚᑦᑎᔾᔪᑎᓄᑦ 
ᐱᓕᕆᐊᖑᔪᓂᒃ ᓴᓪᓖᑦ ᑐᒃᑐᖏᑦ ᐅᓄᕐᓂᖏᓐᓂᒃ. 

